
САМАРҚАНД КИМЁ КОМБИНАТИ АТРОФИДАГИ СУҒОРИЛАДИГАН ЕРЛАРНИНГ ЭКОЛОГИК ҲОЛАТИ
Суғориладиган ерларни ҳар томонлама яхшилаш, унинг унумдорлигини ва иқтисо​дий самарадорлигини ошириш – бу республикамиз халқ хўжалиги тармоқларини, жумладан қишлоқ хўжалигини юритишнинг илмий тизими асослари ва ердан юқори маҳсулдорлик билан фойдаланишдир. 
Ҳозирги пайтда суғориладиган ерларнинг турли омиллар таъсирида ифлосланиши кўпаймоқда. Бунга саноат корхоналари, автомобил ва темир йўл, аэропортлар, шунингдек пестицид, ўғитларни нотўғри қўллаш каби омилларни кўрсатиш мумкин. 
Натижада суғориладиган ерлар таркибида ҳар-хил зарарли бирикмалар хусусан оғир металлар кўпайиб бормоқда. Тупроқ таркибидаги оғир металларнинг кўпайиши тупроқ унумдорлигига салбий таъсир этади. Яъни тупроқ таркибидаги гумус моддаси ва ўсимликларнинг озиқланиши учун зарур бўлган озиқ элементлар (азот, фосфор, калий) ва тупроқнинг бошқа хоссаларига салбий таъсир кўрсатади. Натижада қишлоқ хўжалик экинларидан олинадиган ҳосил миқдори камаяди. Республикамизда тупроқ таркибидаги оғир металларни ўрганиш бўйича бир қатор ишлар бажарилган (Рисқиева, ва бошқ, 2003; Рисқиева 2005; Турсунов ва бошқ, 2003; 2005; Бобобеков И, 2006)
Олимларнинг фикрича оғир металлар ва бошқа ифлослантирувчи манбаалари табиий ва техноген бўлиши мумкин (Алексеев,1987). Табиий манбааларга тупроқ пайдо қилувчи она тоғ жинслари таркибидаги оғир металлар бирикмалари киради. Техноген  ифлослаш эса асосоан инсониятнинг мақсадли фаолияти сабабли ерга нисбатан нотўғри муомиласи натижасидир. 
Суғориладиган ерларини оғир металлар билан ифлослантирувчи асосий манбаалар қуйидагилар ҳисобланади:
ёнма-ён жойлашган саноат корхоналари;
автомагистраллар, газ ва нефт қувурлари трассалари;
нефт маҳсулотларини, ўғитлар ва заҳарли кимёвий моддаларни сақлаш учун омборхоналар, гаражлар, чорвачилик фермалари;
дарёларнинг ифлосланган сувлари ва бошқа манбаалар.
Суғорма дехқончилик хўжаликларида ҳудуднинг ифлос​ланиши асосан суғориш суви ҳисобига рўй беради. 
Суғориладиган ерларнинг оғир металлар таъсирида ифлосланишининг ўрганиш бўйича биз Самарқанд вилоятидаги саноат корхоналаридан бири ҳисобланган Самарқанд Кимё комбинати атрофидаги суғориладиган ерларнинг кимёвий хоссаларини ўрганишни режалаштирдик. Шу мақсадда биз Кимё комбинати атрофида жойлашган ерларда тадқиқотлар олиб бордик. 
Тадқиқотда тупроқ намуналари олиш ва таҳлил қилиш умумқабул қилинган стандарт услублар асосида олиб борилди. 
Тадқиқотда тупроқ таркибидаги оғир металлардан никель ва молибден элементларининг ялпи миқдори ўрганилди. Олиб борилган текширишларнинг кўрсатишича Кимё комбинати атрофидаги  тупроқлар оғир металлар билан кучли даражада ифлосланган. Оғир металлар билан ифлосланиш асосан комбинатнинг атрофида 1000-2000 метр радиусда кузатилди. Комбинатдан узоқлашган сари оғир металлар миқдори камайиб боради ва  5000 метр радиус узоқликда элементларнинг миқдори фондагига яқин ёки тенгдир. Текширилган ҳудуддаги тупроқларда оғир металларнинг умумий миқдори қуйидагича эканлиги аниқланди.

Никель
Адабиётларда келтирилишича, никель элементининг тупроқлардаги миқдори 20-50 мг (1 кг тупроқда) атрофида ташкил этади. Ушбу элементнинг тупроқлардаги рухсат этилган миқдори эса 50 мг ни ташкил этади. Айрим ҳолатларда никель билан ифлосланган тупроқларда унинг миқдори 1000 мг гача бўлиши қайд этилган. 

Биз тадқиқот ишлари олиб борган Самарқанд кимё комбинати (СамКК) атрофидаги тупроқларда никель элементи  миқдори ўрганилганда комбинатнинг таъсири кенг майдон бўйлаб кузатилди. Никель элементининг энг кўп миқдори 840 мг/кг бўлиб, бу кўрсаткич комбинатнинг ғарб йўналишида 500 метр узоқликда аниқланди. Никель элементи билан кучли ифлосланган майдонлар асосан комбинатнинг ғарб, шимолий–ғарб ва шимол йўналишларида 600–1500 метр радиус бўйлаб учрайди. Миқдори 800 мг/кг ва ундан кўп мис сақлайдиган тупроқлар комбинатнинг ғарб йўналишида 1000 метр, шимол йўналишида эса 800 метр узоқликгача бўлган майдонларда, 500-800 мг/кг гача никель сақлайдиган тупроқлар комбинатнинг ғарб йўналишида 1200 метр, шимол ва шарқ йўналишида 600 метр, жанубда 500 метр узоқликкача бўлган масофаларда кузатилди. Шунингдек комбинатнинг шимолий- ғарб, шимол, жануб, жанубий- ғарб, жанубий- шарқ йўналишларида никель миқдори 200-500 мг/кг бўлган кўплаб ер майдонлар борлиги аниқланди. Миқдори 200 мг/кг ва ундан кам бўлган тупроқ майдонлари деярли бутун комбинат атрофида кузатилди. Кимё комбинатининг шарқ, шимолий-шарқ, жанубий-шарқ йўналишидаги тупроқларда комбинатдан 3000-3500 метрдан сўнг миқдори бўйича фонга яқин ёки тенг  бўлган майдонлар аниқланди. Никелнинг фондаги миқдори эса 27 мг/кг ни ташкил этди. Демак, никель элементининг энг кўп миқдори асосан комбинатнинг ғарб, шимолий-ғарб ва шимол йўналишларида кузатилди. Бунинг асосий сабаблари комбинат қаттиқ чикиндиларнинг шу томонга ташланганлиги, комбинатдан чиқаётган чанг ва дудларнинг шамол таъсирида ушбу йўналиш бўйича тарқалишидир.

Молибден
Одатдаги ҳолатда (ифлосланмаган) тупроқда молибденнинг миқдори 0,2-5 мг/кг ни ташкил этади. Баъзи ҳолатларда молибден билан ифлосланган тупроқларда унинг миқдори 200 мг/кг (Kloke,1980) ва ундан кўпни ташкил этади.

Биз олиб борган таҳлилларнинг кўрсатишича, молибден элементи билан кимё комбинатининг шимол, ғарб ва шимолий-ғарб йўналишидаги тупроқлар кучли ифлосланган. Молибденнинг энг кўп миқдори ғарб ва шимолий-ғарб йўналишида (180 мг/кг) кузатилди. Молибден элементи билан энг кучли ифлосланган тупроқ майдонлари ғарбда 1000 м, шимолий-ғарбда 1500 метргача бўлган масофаларда учрайди. 

Бу йўналишларда молибден элементи кўп бўлишининг асосий сабаби кимё комбинати қаттиқ чиқиндиларини шу томонларга ташланиши ва темир йўл ҳаракати билан изоҳланади. Кимё комбинатининг жануб ва жанубий-ғарб йўналишидаги тупроқларда молибден миқдори бошқа ҳудудлардагига нисбатан камлиги кузатилди ва энг кўп миқдори 80 мг/кг ни ташкил этди. Шарқ ва жанубий-шарқ йўналишидаги тупроқларда молибден миқдори жануб ва жанубий-ғарб йўналишидаги тупроқлардагига нисбатан кўплиги қайд этилди. 
Умуман кимё комбинати атрофидаги типик бўз тупроқларни никел ва молибден элементлари билан ифлосланиши комбинат чиқиндилари, транспорт ва темир йўл ҳаракати ҳисобига содир бўлганлиги  билан изоҳланиши мумкин. Уларнинг зарарлилик таъсирини камайтириш бўйича чора тадбирлар олиб борилишини талаб этилади. 
Фойдаланиладиган адабиётлар:
1. Алексеев Ю.В. Тяжелые металлы в почвах и растениях. -Л.: Агропромиздат, 1987. -141 с.
2. Бобобеков И. Техноген ифлосланган типик бўз тупроқлардаги оғир металлар миқдорини камайтиришда органик ва минерал ўғитларнинг таъсири. /Қ-х.ф.н. илмиф даражасини олиш учун тайёрланган диссертация автореферати. –Тошкент.2006. 22 б. 
3. Рискиева Х.Т. Токсикологическое состояние и экологические функции почв орошаемых ланшафтов// Ўзбекистон тупроқшунослари ва агрокимёгарлари жамиятининг 4-қурултойи материаллари.- Тошкент, 2005. -Б. 84-94.  
4.Рискиева Х.Т., Рискиев Р.Р., Наседжанов М., Мирсадиков М. Содержания поллютантов в орошаемых почвах и водах Голодной степи// Мирзачўл воҳаси тупроқлари унумдолигини ошириш муаммолари ва вазифалари: Республика илмий-амалий конференция маърузалари тўплами. 17-18 апрель 2003.- Гулистон, 2003. -Б.19-23.
5. Турсунов Д.Х., Турсунов Х.Х.,  Азизов А.А. Ўзбекистон вилоятлари тупроқлари ва ўсимликларини саноат чиқиндилари таркибидаги оғир металлар билан ифлосланиши.- Бухоро, 2000. –Б. 67-68.

6.Турсунов Х.Х., Турсунов Д.Х. Тошкент шаҳар тупроқларининг саноат чиқиндилари таркибидаги оғир металлар билан ифлосланиш даражасини аниқлаш //қишлоқ хўжалигида экологик муаммолар: Халқаро илмий амалий анжуман материаллари тўплами. -Бухоро, 2003. –Б.71-75. 
Научный руководитель: 
 к.c.x.н., доц. М.Абдурахимов.
